
Shri Pitambararatnavali Stotram

ಶ್ರೀಪೀತಾಂಬರಾರತ್ನಾವಲೀಸ್ತೋತ್ರಂ

ಶ್ರೀಗಣೇಶಾಯ ನಮಃ .. ಶ್ರೀಪೀತಾಂಬರಾಯೈ ನಮಃ .
ಓಂಕಾರದ್ವಯಸಂಪುಟಾಂತರಪುಟಂ ಮಾಯಾಸ್ಥಿರಾದ್ವಂದ್ವಿತಂ
ತನ್ಮಧ್ಯೇ ಬಗಲಾಮುಖೀತಿ ವಿಮಲಂ ಸಂಬೋಧನಂ ಸರ್ವಂ ಚ .

ದುಷ್ಟಾನಾಮಥ ವಾಚಮಾಶು ಚ ಮುಖಂ ಸಸ್ತಂಭಯೇತ್ಯಕ್ಷರಂ
ಜಿಹ್ವಾಂ ಕೀಲಯ ಕೀಲಯೇತಿ ಚ ಲಿಖೇದ್ಬುದ್ಧಿ ತಥಾ ನಾಶಯ .. 1..

ಬ್ರಹ್ಮಾಸ್ತ್ರಂ ಸಕಲಾರ್ಥಸಿದ್ಧಿಜನಕಂ ಷಟ್ತ್ರಿಂಶದರ್ಣಾತ್ಮಕ-
ಮ್ಪ್ರೋಕ್ತಂ ಪದ್ಮಭುವಾಂ ಹಿತಾಯ ಜಗತಾಂ ಯನ್ನಾರದಾಗ್ರೇ ಪುರಾ .

ಜೀವನ್ಮುಕ್ತಪದೇ ವಿಭಾಂತಿ ಸುಧಿಯೋಯೇಷಾಂ ಮುಖೇ ಭಾಸತೇ
ನಿರ್ದ್ವಂದ್ವಾಮೃತಸಾಗರೇಂದುಕಿರಣಾಹಾರಾಶ್ಚಕೋರಾಸ್ತು ತೇ .. 2..

ಓಮಿತ್ಯಾದಿಸ್ವರೂಪಂ ಜಪತಿ ತವ ಶಿವೇ ಶಬ್ದತನ್ಮಾತ್ರಗರ್ಭಾ-
ವಾಚೋ ಯಸ್ಮಾತ್ ಪರಾರ್ಥಪ್ರಕಟಿತಪಟವೋ ವರ್ಣರೂಪಾ ನಿರೀಯುಃ .
ಬ್ರಹ್ಮಾದ್ಯೈಃ ಪಂಚತತ್ವೈಃ ಪರಿವೃತಮನಧಂ ಚಿತ್ಪ್ರಬೋಧಾಧಿಗಮ್ಯಂ
ದುರ್ಜ್ಞೇಯಂಯೋಗಯುಕ್ತೈಃ ಕಥಮಪಿಮನಸಾಯೋಗಿಭಿರ್ಗೃಹ್ಯಮಾಣಂ .. 3..

ಹ್ಲೀಂ ಬೀಜ ಹೃದಿಯಸ್ಯ ಭಾತಿ ವಿಮಲಂ ಲಕ್ಷ್ಮೀಃ ಸ್ಥಿರಾ ತದ್ಗೃಹೇ
ಧೈರ್ಯಂ ತಸ್ಯ ಕಲೇವರೇಽಪಿ ವಿಶತೇ ದೀರ್ಘಾಯುಷೋ ಭೂತಲೇ .

ಕಲ್ಪಾಂತೇಷ್ವಪಿ ವೃದ್ಧಿಮೇತಿ ವಿಮಲಾ ತದ್ವಂಶವಲ್ಲೀ ಪರಾ
ಶೌರ್ಯಂ ಸ್ಥೈರ್ಯಮುಪೈತಿ ತಸ್ಯ ಪುರತಸ್ತ್ರಸ್ಯಂತಿ ವಾದೀಶ್ವರಾ .. 4..

ಬದ್ಧುಂ ವಾರಿಧಿಮುದ್ಯತೋ ಜನಕಜಾನಾಥೋಽಪಿ ಪೀತಾಂಬರೇ !

ತ್ವಾಂ ಧ್ಯಾತ್ವಾಽರ್ಣವಶೋಷಣೇ ಕೃತಮತಿಃ ಸೇತು ಪ್ರಚಕ್ರೇ ದ್ರುತಂ .

ಜಿತ್ವಾ ರಾವಣಮುಗ್ರಶತ್ರುಮಬಲಾನ್ ಬಂದೀನ್ ವಿಮುಚ್ಯಾಽಮರಾನ್
ಕೀರ್ತ್ತಿಂ ಲೋಕಸುಖೋದಯಾಂ ವ್ಯರಚಯತ್ ಕಲ್ಪಸ್ಥಿರಾಮಂಬಿಕೇ .. 5..

ಗರ್ವೀ ಖರ್ವತಿ ರಂಕತಿ ಕ್ಷಿತಿಪತಿರ್ಮೂಕಾಯತೇ ವಾಕ್ಪತಿ-
ರ್ವಹ್ನಿಃ ಶೀತತಿ ದುರ್ಜನಃ ಸುಜನತೇ ಪುಷ್ಪಾಯತೇ ವಾಸುಕಿಃ .
ಶ್ರೀನಿತ್ಯೇ ಬಗಲೇ ತವಾಕ್ಷರಪದೈರ್ಯಂತ್ರೀಕೃತಾ ಯಂತ್ರಿತಾಃ
ಕೇ ಕೇ ನೋ ನಿಪತಂತಿ ಸ್ರಸ್ತಮುಕುಟಾಶ್ಚಂದ್ರಾರ್ಕತುಲ್ಯಾ ಅಪಿ .. 6..

ಲಾವಣ್ಯಾಮೃತಪೂರಿತೇ ತವ ಕೃಪಾಪಾಂಗೇ ನಿಮಗ್ನಾ ನರಾ

ಬಹ್ಮೇಶಾದಿದಿಗೀಶವೃಂದಮಪಿ ತೇ ಜಾನಂತಿ ಗುಂಜೋಪಮಂ .

ಯೇಷಾಂ ಚೇತಸಿ ಸಂಸ್ಥಿತಾಽಸಿ ಬಗಲೇ ! ತೇ ವಿಶ್ವರಕ್ಷಾಕ್ಷಮಾಃ
ಪ್ರಾರಬ್ಧಂ ದ್ರಢಯಂತಿ ಸತ್ವರತರಂ ವಿಘ್ನೈರವಿಘ್ನೀಕೃತಾಃ .. 7..

ಮುಖ್ಯತ್ವಂ ಸಮುಪೈತಿ ಸಂಸದಿ ತವಾಽಪಾಂಗಾವಲೋಕೇ ನರಃ
ಕಿಂ ತಚ್ಚಿತ್ರಮಹೋ ಸ್ವಯಂ ಪ್ರಭವತೇ ಸೃಷ್ಟಿಸ್ಥಿತಿಧ್ವಂಸನೇ .

ಯಶ್ಚಿತ್ತೇ ತವ “ಭಾತಿಮಾಮಕ ಇತಿ” ತ್ವದ್ದರ್ಶನಂ ಯಸ್ಯ ವಾ
ತಂ ಸರ್ವಾ ಹ್ಯಣಿಮಾದಯೋಽಪ್ಯತಿತರಾಮಾರಾಧಯಂತೇ ಧ್ರುವಂ .. 8..

ಕ್ಷೀಣಾನಾಂ ಬಲದಾಯಿನೀಂ ಜಲನಿಧೌ ಪೋತಸ್ಥಿತಾ ನಾವಿಕಾಂ
ತತ್ತ್ರಾಣಂ ಘನಕುಂಜಗಹ್ವರಗಿರಿವ್ಯಾಘ್ರಾದಿಭೀತೇಷ್ವಪಿ .

ತ್ವಾಂ ಪೀತಾಂಬರಧಾರಿಣೀಂ ಪರಶಿವಾ ಚಂದ್ರಾರ್ದ್ಧಚೂಡಾಂ ಗದಾ-
ಹಸ್ತಾಂ ವಾಮಕರೇ ಪ್ರತೀಪರಸನಾಮುನ್ಮೀಲಯಂತೀಂ ಭಜೇ .. 9..

ಸ್ವೇಚ್ಛಂ ಯೇ ಪ್ರಣಮಂತಿ ಪಾದಯುಗಲಂ ಪೀತಾಂಬರೇ ! ತಾವಕಂ
ತೇ ವಾಂಛಾಧಿಕಮರ್ಥಮಾಪ್ಯ ಸಕಲಾಂ ಸಿದ್ಧಿಂ ಭಜಂತೇ ಪುನಃ .
ಯದ್ಯತ್ಕರ್ತ್ತುಮುರೀಕರೋತಿ ಬಗಲೇ ! ತ್ವತ್ಸಾಧಕೋಽತ್ರಾಧುನಾಃ
ತತ್ಸಂಜಾತಮಿವೇಕ್ಷತೇ ತವ ಕೃಪಾಽಪಾಂಗಾವಲೋಕೇ ಕ್ಷಣಾತ್ .. 1 0..

ವಾಣೀ ಸೂಕ್ತಿಸುಧಾರಸದ್ರವಮಯೀ ಸಾಲಂಕೃತಿಸ್ತನ್ಮುಖೇ
ಶಾಪಾನುಗ್ರಹಕಾರಿಣೀ ಕವಿಜನಾನಂದೈಕಸಮ್ವರ್ದ್ಧಿನೀ .

ವ್ಯಾಕರ್ತುಂ ಕ್ಷಮತೇ ವಿಶಾಲಮತಿಮಾಂಸ್ತ್ವತ್ಸೇವಕೋ ವಾಙ್ಮಯಂ
ಕಿಂ ಚಿತ್ರಂ ಯದಿ ಸೃಷ್ಟಿಮಾಶು ರಚತೇ ಬ್ರಹ್ಮಾಂಡಕೋಟ್ಯಾಯತೇ .. 11..

ದೇವಿ ! ತ್ವದ್ಭಕ್ತದೃಷ್ಟ್ಯಾ ತುಹಿನಗಿರಿಮುಖಾಃ ಪರ್ವತಾಃ ಪಾಂಸುತುಲ್ಯಾ
ಜ್ವಾಲಾಮಾಲಾಶ್ಚ ಚಂದ್ರಾಮೃತಕರಸದೃಶಾ ಪುಷ್ಪತಾಂ ಯಾಂತಿ ನಾಗಾಃ .
ಮೂಕತ್ವಂ ವಾಕ್ಯತೀಂದ್ರಾಃ ಸರಸಿ ಸಮತುಲಾಮಾಶ್ರಯಂತೇ ಸಮುದ್ರಾ
ರಾಜಾನೋ ರಂಕಭಾವಂ ರಣಭುವಿ ರಿಪವೋ ವಿದ್ರವಂತೇ ವಿಶಸ್ತ್ರಾಃ .. 12..

ಲೇಖ್ಯಂ ತಾವಕಮಂತ್ರಬೀಜಮಮಲಂ ದುಷ್ಟೌಘಸಂಸ್ತಂಭನ
ವಶ್ಯಾಕರ್ಷಣಮಾರಣಪ್ರಮಥನಪ್ರಕ್ಷೋಭಣೋಚ್ಚಾಟನೇ .

ವ್ಯಕ್ತಂ ವಜ್ರಮಿವಾಪರಂಯದಿಮುಖೇ ಜಾಗರ್ತಿ ತಸ್ಯಾಗ್ರತಃ
ಪಾದಾಂತಃ ಪರಿಸಂಚರಂತಿ ರಿಪವೋ ಯೇ ಸಪ್ತದ್ವೀಪೇಶ್ವರಾ .. 13..

ನಾನಾರತ್ನವಿಮೂಷಿತಾಮಲಮಣಿದ್ವೀಪೇ ಸುಧಾಸಾಗರೇ
ಕಲ್ಪಾನೋಕಹಕಾನನಾಂತರಗತಾ ಯಾ ರತ್ನವೇದೀ ಪರಾ .

ತತ್ರಾಕಾರಿತಪಂಚಪ್ರೇತಕಮಯೇ ಸಿಂಹಾಸನೇ ಸಂಸ್ಥಿತಾಂ
ಧ್ಯಾಯೇಽಹಂ ಕರುಣಾಕರಾಂ ಹರಿಹರಾರಾಧ್ಯಾಮಶೇಷಾರ್ಥದಾಂ .. 14..

ವಾಗ್ದೇವೀ ವದನೇ ವಸತ್ಯವಿರತ್ತಂ ನೇತ್ರೇ ಚ ಲಕ್ಷ್ಮೀಃ ಕರೇ

ದಾನಂ ದೀನಕೃಪಾಲುತಾ ಚ ಹೃದಯೇ ವೀರತ್ವಮಾಜೌ ಸದಾ .

ತ್ವದ್ಭಕ್ತಸ್ಯ ಭವಾಬ್ಧಿಪಾರತರಣೇ ತತ್ತ್ವೋದಯೋ ಜಾಯತೇ
ತೇನೇದಂ ನಲಿನೀದಲೋಪರಿ ಜಲಾಕಾರಂ ಜಗದ್ ಭಾಸತೇ .. 15..

ಚಂಚತ್ಕಾಂಚನತುಲ್ಯಪೀತವಸನಾಂ ಚಂದ್ರವತಂಸೋಜ್ಜ್ವಲಾಂ
ಕೇಯೂರಾಂಗದಹಾರಕುಂಡಲಧರಾಂ ಭಕ್ತೋದಯಾಯೋದ್ಯತಾಂ .

ತ್ವಾಂ ಧ್ಯಾಯಾಮಿ ಚತುರ್ಭುಜಾಂ ತ್ರಿನಯನಾಮುಗ್ರಾರಿಜಿಹ್ವಾಂ ಕರೇ
ಕರ್ಷಂತೀಮಹಮಂಬ ಪಾಹಿ ಬಗಲೇ ! ತ್ರಾಣಂ ತ್ವಮೇವಾಸಿ ಮೇ .. 16..

ಮಾತಸ್ತೇ ಮಹಿಮಾನಮುಗ್ರಮಧಿಕಂ ಪ್ರೋಕ್ತಂ ಸ್ವಯಂ ಮಾನವೈ -
ರ್ವಾಕ್ಯಂ ಸಂದ್ರಿಯತೇ ಶ್ರಮೇಣಯದಿ ವಾ ಶಕ್ತ್ಯಾ ಗುಣಾಂಭೋನಿಧೇಃ .
ನೋ ನಿಶ್ಶೇಷತಯಾ ಸುರೈರವಿದಿತಪ್ರಾಂತಸ್ಯ ಪದ್ಮಾಲಯೇ
ತಸ್ಮಾತ್ ಸರ್ವಗತಾ ತ್ವಮೇವ ಸದಸದ್ರೂಪಾ ಸದಾ ಗೀಯತೇ .. 17..

ಖಂಜಂ ತಾರ್ಕ್ಷ್ಯಸಮೋದ್ಯಮಂ ಪ್ರಕುರುತೇ ತಾರ್ಕ್ಷ್ಯಂ ಚ ಖಂಜಾಧಿಕಂ
ವಾಂತಂ ಸ್ತಂಭಯತೇ ಜಲಾಗ್ನಿಶಮನೇಯಾಽವ್ಯಕ್ತಶಕ್ತಿ ಶಿವೇ .

ತದ್ಬೀಜಂ ಬಗಲೇತಿ ಮೇಽಸ್ತು ರಸನಾಲಗ್ನಂ ಸದೈವಾಮಲಂ
ಯದ್ಬ್ರಹ್ಮಾದಿಸೂದುರ್ಲಭಂ ಭುವಿ ನರೈಃ ಸತ್ಪ್ರಾಕ್ತನೈರ್ಲಭ್ಯತೇ .. 18..

ಸ್ತಂಭತ್ವಂ ಪವನೋಽಪಿಯಾತಿ ಭವತೀಹ ಭಕ್ತಸ್ಯ ಪೀತಾಂಬರೇ .

ಕಿ ಚಿತ್ರಂ ಯದಿ ವಾರಿಧಿಃ ಸ್ಥಲಪದಂ ಮೇರುಸ್ತು ಮಾಷೋಪಮಾಂ .

ಕಲ್ಪಾನೋಕಹಕಾಮಧೇನುಪ್ರಮುಖೈ ರತ್ನೈರಲಿಂದಸ್ಥಿತೈ-
ರ್ವಾಂಛಾರ್ಥಾಧಿಕದಾನಮಾಶು ಕುರುತೇ ದೀನೇಷ್ವದೀನೇಷ್ವಪಿ .. 19..

ಭಾಗ್ಯಾದ್ಯಸ್ಯ ಮುಖೇ ವಿಭಾತಿ ವಿಮಲಾ ವಿದ್ಯಾ ವಿಶೇಷಾಧಿಕಾ
ಷಟ್ರ್ತ್ರಿಂಶದ್ಭಿರಥೋದಿತಾ ಬಹುಗುಣೈರ್ಬೀಜೈಸ್ತು ಸರ್ವಾರ್ಥದಾ .

ತಂ ಸರ್ವೇ ಪ್ರಣಮಂತಿ ಮಾನವಮಮೀ ಸೇಂದ್ರಾಃ ಸುರಾ ಭೂಸುರಾಃ
ಕ್ರಾಂತಾಶೇಪಮಹೋದಯಂ ಸ್ವಕಲನಾಕ್ರಾಂತತ್ರಿಲೋಕಾಲಯಂ .. 20..

ಯತ್ಕಿಂಚಿದ್ಭುವನೇ ವಿಭಾತಿ ವಿಮಲಂ ರತ್ನಂ ಮಹಾನಂದನಂ
ಯಾಂಯಾಂ ವೃತ್ತಿರುದಾರತಾಂ ಜನಯತೇಯದ್ಯತ್ಪರಂ ಸುಂದರಂ .

ಯತ್ಕಿಂಚಿತ್ಭುವನೇಽಥವಾ ನು ಮಹತಾ ಶಬ್ದೇನ ವಾ ಕೀರ್ತ್ಯತೇ-
ತತ್ಸರ್ವಂ ತವ ರೂಪಮೇವ ಬಗಲೇ !ಸಂಸಾರಪಾರಪ್ರದೇ .. 21..

ಜಾಗ್ರತ್ಪೂರ್ಣಕೃಪಾಮೃತೌಧಭರಿತೇ ಶ್ರೀಮತ್ಕಟಾಕ್ಷೇಕ್ಷಣೇ
ಸರ್ವಾರ್ಥಪ್ರತಿಪಾದಕವ್ರತಧರೇ ಯೇಯೇ ನಿಮಗ್ನಾ ನರಾಃ .
ತೇಷಾಂ ಭಾವಯಮತೀಂದ್ರಿಯ ನಿಗದಿತುಂ ಬ್ರಹ್ಮಾದಯೋ ನ ಕ್ಷಮಾ
ಯೇ ಸಂಕಲ್ಪವಿಕಲ್ಪಮಾತ್ರರಚನಾಃ ಪ್ರಾಣಾತ್ಯಯೇ ಹೇತವಃ .. 22..

